
Pablo Timoteo Kirika Kenexõ
Fomani

Pablo Timoteo yoisharani
1ẼkĩaPablo. Iskaratĩa ẽmia kirika kenexõ fomai

Timoteo, ẽ mia yoikĩ. Epa Niospa ea katoni ẽ
ãfe meka Jesucristoõnoa ẽ ato tãpimanõ. Epa Nios
noko ifimis, Jesucristo nõko Ifo feta ea yoini ẽ ato
tãpimanõ. Jesucristo nokoõnoax nani ares noko
Epa Nios ari iyoxii kiki. 2Nãskaxõ ẽ mia Jesucristo
chanĩmara famaxõ, ẽ mia fakekõi faa, Timoteo.
Nãskaxõ ẽ mia yoixõ Epa Nios, Cristo Jesús nõko
Ifo fetamia shinãsharanõmĩo noikĩ,mĩ shinãmẽra
mia shinãmasharanõ,mĩ õiti fekaxtenõma.

Pablo Timoteo yoini: “Õisharakõife, ato anorima
tãpimapaikõikani kiki”

3-4 Ẽ Macedonia ano kayamea taefakĩ, ẽ mia
yoifaini kati. Ẽ mia anã yoiaito nikasharafe.
A Efeso anoax fena kayamafe. Nãno ixõ mĩ
efesofo ato yoisharafe. Atiixori Niospa meka
anorima yoimisfokĩ. Niospa meka yoitamaroko
ãto xinipao ipaoni fisti ato yoifafãikani. Askakani
feratenãkani. Nãskakẽ ẽmia yoi mĩ ato yoisharanõ
iskafakĩ: “Niospa meka mẽstekõi yoisharakõikãfe.
Mãto xinipaofãfe afeskax Epa Nios ari nõ
nokotiromãki noko tãpimapaonifoma. Jesucristo
noko nãxoni nõko chaka noko soaxoxiki. Epa
Nios ano noko imaxiki nõ Jesús chanĩmara fakẽ.
Nã fisti chanĩmara fakãfe, a fisti ato yoikãfe. A
mãto xinipao ipaoni anori mã anã shinãnõma.

Anorima chaka ato yoiyamakãfe. Niospa meka
yoisharakãfemẽstekõi,” ixõ ato yoife.

5 Niospa meka ato yoisharafe noinãnõfo.
Mĩ ato yoiaito nikakĩ ãto õiti sharafanõfo.
Askatari ãto chakafo Jesús ato soaxonõ, anã
afaa pishta chaka shinãifomano, askatari Jesús
chanĩmara fakõinõfo. Nãskax keyokõi shara
faatanãkõinõfo. 6 Mã askafiax atiri yorafãfe anã
shinãsharakanima. Anã ato noisharakanima.
Nãskakĩ mẽxotaima ato mekafafofãsa fakani.
Nãskakĩ anã ato tãpimasharatiroma, fanĩrira yoitiro.
7 Nãskaxõ a Moisés yoikĩ kirika keneni keskara
ato tãpimapaikakĩ nãfãfe yoimisfo iskafakĩ: “A
Moisés yoini keskara nõ fãsi tãpikõia,” ixõ
yoifikatsaxakakĩ a yoiaifo keskara tãpikõiafoma.

8 Akka mã nõ tãpia nã Moisés yoini keskara
shara. Mẽstekõi ato yoiaifono nikasharatirofo
isharaxikakĩ. 9 Mã nõ tãpia a yora sharafoõnoa
yoikĩ Moisés kenenima. Akka nã yora
chakafoõnoa yoikĩ keneni. A nikayospafoõnoa
yoikĩ, askatari a yora chakafoõnoa yoikĩ, askatari
a Niospa meka nikamisfomaõnoa yoikĩ, askatari
ãto apa yafi ãto afa retemisfoõnoa yoikĩ, askatari
a ato retemisfoõnoa yoikĩ, 10 askatari a ãto ãfimafo
chotamisfoõnoa yoikĩ, kẽrofãferi ato fenemafo
chotamamisfoõnoa yoikĩ, askatari feronãfakefori
aa ranã chotanãmisfoõnoa yoikĩ, nãskakãkĩ ãto
ãfifo anã tanamisfomaõnoa yoikĩ, askatari yora
fetsafo achikaxõ onemisfo ato yonomaxikakĩ,
askatari ãa chanĩmisfo, Niospa meka fanĩrira
yoimisfo, askatari afarafo chakafamisfo, afãfe
Niospameka tãpiafoma, nãskara yorafoõnoaMoisés
ato kenexoni tãpinõfo afeskax isharatirofomãkĩ

a Niospa noko imapaiyai anori. 11 Nãfãfe Niospa
meka tãpisharafoma, nikakanima. Epa Niospa ea
yoia ẽ ãfe meka mẽstesharakõi ato tãpimanõ. Ãfe
Fake Jesucristo fãsi shara nokoõnoax nani nõko
chaka noko soaxoxiki nõ afe nipaxanõ. Aicho,
Nios fãsi sharakõi.

“Aicho, mĩ ea õia mĩ ea shinãkõia,” Pablo Nios
fani yoikĩ

12-14 Ẽ anorima shinãyopaoni Niospa Fake
tãpiaxma. Ẽ fãsi anorima shinãpaoni iskafakĩ:
“Jesús Niospa Fakekẽroko. Ãa pãrakaninõ,
yorakõifekẽ,” ixõ ẽ chakafapaoni, ẽ anorima
shinãkĩ. Anori shinãki a Jesús Ifofamisfo ẽ fãsi ato
chakafapaoni. Ẽ fãsi feronãfakemesekõi ipaoni ea
omispaonifo ẽ tãpisharaxma. Anorima ẽ shinãkĩ ẽ
noikaspapaoni, ares ea shinãfiaitoNiospaeanoikĩ.
Nãskaxõ ea ifisharani. Ẽ fãsi chakafafiamiskẽ ea
noisharai. Nãatofi ea shinãmamiskĩ ẽ aõ noinõ. Ea
askafaito ẽ nikasharakẽ nõko Ifo Cristo Jesús ea
yora fetsafo fãsi noimasharai. Aicho, ẽ Jesúski
inimasharakõi ea noisharaito. Jesucristo ea
shinãmani iskafakĩ: “Mĩ ea noikĩ, ea shinãsharafe,
mĩ ea tãpisharaxõ eõxõ mĩ yonoi ato tãpimakĩ,” ixõ
ea yoia.

15 Timoteo, na ẽ mia yoiai chanĩma. Keyokõichi
chanĩmara fanõfo. Jesucristo nai mẽraxõ Apa
Niospa nãmã nĩchini nõko chakafoõnoax noko
nãxoyonõ nõ afe ĩpaxanõfo. Askafiaino na fetsafãfe
chakafakĩ finayamafiaifono ẽ fãsikõi chakafakĩ
finakõipaoni. Jesús Ifofamisfo ẽ chakafayopaoni.
16 Nãskafiaito õikĩ Jesús ẽfe chaka ea soaxona.
Ẽ chakafafiafimiskẽ Jesucristo ea fãsi noi. Ea

askafaito õi kakĩ yora fetsafãfe iskatirofo:
“¡Õikapo! Na Pablo fãsi chakafafiamiskẽ mã Jesús
aõ fãsi noi,” shinãito õikĩ, “Nokori Jesús noikĩ noko
ifitiro, na Pablo akai keskafakĩ, nõ afe ĩpaxanõ
na Pablo ikai keskai Jesús fe nipanaka, nõri afe
nipaxanõ,” ikaxõ anori shinãtirofo.

17 Anori shinãkĩ nãnori nõ yoitiro iskafakĩ: “Ai-
cho Epa Niospa, mĩ fãsi sharakõi. Meres mĩ
xanĩfokõi, tsõa mia finõtiroma. Mĩ nanakama, mĩ
nĩpanaka. Tsõa mia õitiroma. Meres mĩ keyokõi
tãpikõia. Meres mĩ Nioskõi, anã fato fetsama.”
Nãskafakĩ nõ Nios yoipakenaka.

18 Ẽfe fake Timoteoshta, a Jesús Ifofanifãfe mia
yoiaito mĩ nikamiski. Niospa ato shinãmanaino
anori mĩ kerexkai ato yoisharanõ mẽstekõi,
ẽri mia yoi kerexkai yoife mĩ Niospa meka
nikasharakõixõ Jesús Ifofaxõ ato yoisharafe.
19 A yora fetsafãfe mã Niospa meka tãpifikaxõ
iskaratĩa anã Nios shinãkanima. Niospa meka
nikakaspakakĩ Jesús anã chanĩmara fakanima.
Fanĩrira shinãkani mã na meka tãpifikatsaxakakĩ.
20Akka a feronãfake rafe Himeneo feta Alejandro
iskafamisfo. Nã rafeta Nios chakafamisfo
noikaspakakĩ. Askaito õikĩ ẽ ato yoia: “Mã mã
Satanás nikakĩ, Nios chakafakĩ, afianã Niospa
mato kexeima.” Mã askafaito Satanás mato
omiskõimatiro. Mato omiskõimanaito mã tãpitiro
mã anã Nios chakafanõma.

2
Afeskafaxõ nõNios kĩfitiromẽ

1 Timoteo, a Nios Ifofamisfo ẽ mia yoiai anori
ato fãsi yoife. Taefakĩ mĩ ato yoitiro iskafakĩ:

“Keyokõi yorafo ato yoixokãfe. Afara yopaifãfe
Nios ato yoixokãfe. Mato Niospa axõfaito aicho
fakãfe akiki inimakĩ. 2 A xanĩfokõi fe afe rafeafo
keyokõi xanĩfofo ato Nios yoixokãfe mato yonox-
osharanõfo isharaxikãkĩ. Nãskakẽ afanã mato
fekaxtefayamanõ,mã Nios shinãsharanõ, Nios Ifo-
fasharaxiki.” 3 Nãskakẽ Nios noko ifimisto noko
õikĩ noko iskafatiro: “Na ẽfe fakefo isharafo.
Iskara sharakõi. Na yorafoki ẽ inimakõira,” ixõ
Niospa yoitiro. 4 Niospa keyokõi yorafo ifishara-
pai, keyokõi yorafo Jesús ato nãxoni ato chaka
soaxoxikĩ a tãpikõinõfo. 5-6 Nios fistikõi, anã fato
Nios fetsama. Nã Nios fisti ares shara. Akka
na yorafo chakakõifo. Afara chakaya shara nõ
ositiroma. Akka yõra ato mẽraxõ afara chakafam-
isto Nios õikaspai, nikakaspakĩ. Akka nã yora
chaka askara Nios ari katiroma. Nãskakẽ Cristo
Jesús nãmã na mai ano oni yorafo nãxoxiki nõko
chaka noko soaxoxiki. Askafakĩ, yorafo chaka
soaxonano isharanõfo, ato askafaano, Nios ari
nokotirofo. Nãskakẽ nõ tãpia Jesucristo fistichi
noko Nios ari iyotiro. Nãskakẽ keyokõi yorafo ifi-
pai. Nãskakẽnokoõimani Jesucristo keyokõiyorafo
ifipai. 7NãskakẽNiospaeakatoni aõnoa judeofoma
ẽato tãpimanõnãfãferi tãpinõfo. Yora fetsafoõnoaxri
Jesús nani. “Eõxõ yoixiki,” ixõ Niospa ea yoini.
Ẽ chanĩma, ẽ mia paraima. Niospa ea yoini ẽ ato
tãpimanõ Jesús ato nãxoni chanĩmara fanõfo.

8 Akka feronãfakefo ichanãkaxõ kĩfikani
inimakani, keyokõi mã raenã faatanãkaxõ ato
chaka Jesús soaxonano, ãto mẽke rafe Nioskiri
mẽshaxotirofo Niospa õitiro. Askaifono Jesús ato
chaka soaxonano, nã Nios kĩfiaifãfe ato Niospa
nikatiro. Askapainõfora ixõ ẽ yoi.

9 Nãskarifiakĩ nõ ichanãino xotofãke iskara
shinãtiroma: “Sama shara safeta, teoti ichapa
safeta, askata femãnãki keneta, foaromesharata,
irosharakõita, ẽ ikaino yorafãfe, ‘Na xotofake
sharakõira’ ixõ ea yoinõfo,” ixõ anori
shinãyamakãfe. 10 Askafatamaroko, fetsafo
axosharakãfe, Nios Ifofaxõ Nios õimaxikakĩ. “Na
xotofake sharakõira,” ikaxõ aõnoa yoitirofo.
11 Ano fisti ichanãkaxõ xotofakefãfe ato
nikakõisharatirofo. Akairi tãpisharaxikakĩ atoõxõ.
12Ẽfichipaima xotofãke feronãfakefoNiospameka
ato tãpimanaino. Askatamaroko feronãfakefãfe
xotofakefo Niospa meka sharaõnoa ato yoitirofo.
Nãskakẽ xotofakefãfe feronãfakefo nikakõitirofo.
13 Akka Niospa Adán onifakĩ taefani. Nãskaxõ
chipo Evari onifani. 14 Nãskakẽ Satanás Eva
pãrani. Adán anima pãrakĩ. Nãskakẽ xotofakefãfe
nikakõisharatirofo. 15 Nãskaxõ xotofãke fake fixõ
pexkosharatiro, Nios Ifo shara famaxiki. Nãskakẽ
chanĩmara fatirofo. MãaskafaitoNiospaato ifitiro.
Ãto õiti inimasharanõfo a fetsafo noisharakanax
ato fe isharanõfo. Isharakaxõ, shinãsharakõinõfo.

3
Afe keskara itiromẽ aNiospameka ato yoimis

1 Nã ẽ mia yoiai chanĩmakõi. A feronãfãke
Niospa meka yoimis ipai askara sharakõi itiro.
Askatari a Nios Ifofamisfo ato kexemis ipai
askarari shara. 2 Nãskakẽ nã isharakõimis
ifife. Isharaito õikakĩ fetsafãfe yoitirofoma
iskafakĩ: “Nato afara mẽxotaima chakafamis,” ixõ
yoitirofoma. Askatari ãfi fistiya itiro. Kẽro fetsa
kaxefamisma ikãi, shinãsharakõita isharakõimis

ikãi, fãsi yonosharamis xanimisma ikãi, fetsafo
sharafamiskõi ãfe pexe anoxõ yora pimamis ikãi,
fẽtsa pexe yopaito ãfe pexe mẽra yora ikimamis
ikãi, ato tãpimasharamis ikãi, nãskara feronãfake
ifife. 3 Askatari pãemisma ikãi, setemitsamisma
ikãi, yorafo noimiskõi ikãi, ato chakafamisma
ikãi, kori noimisma ikãi, askara feronãfake shara
katofe. 4 Ãfe ãfinõ ãfe fakefonõ afe isharakõimisfo
itirofokĩ. Ãfe fakefãfe noikakĩ nikasharakõimisfo
itirofo. 5 Akka askayamaito, afe yorafãfe a
nikakaxoma askara yora Jesús Ifofamisfãferi a
nikatirofoma. 6Akka a rama Jesús Ifofaa a Niospa
meka ato yoimis askara katoyamafe. Aato shinãki
iskafatiro: “Ẽ fãsi sharakõi, ẽ Niospa meka ato
tãpimani. Tsoa fetsa ea keskarama,” ixõ shinãi
Jesús shinãyamafi ãa shinãi askatiro. Satanás anori
mekani: “Ẽ Nios finõikai,” ini. Askaito Niospa
nai mẽraxõ potani nãmã. Nãskari fakĩ a rama
Jesús Ifofai, Satanás ani keskari fatiro. Nãskakẽ
a ato Niospa meka yoimis askara katoyamafe
a rama Jesús Ifofai. 7 Akka askaito õikĩ a Nios
Ifofamisfãfema yoitirofo isharakõiaito õikakĩ. Akka
isharayamaito, tsõa yoisharatiroma. Askara yõra
fanĩrira chaka shinãi paketiro Satanás paraino.

Afe keskara itiromẽ a Nios Ifofamisfo ato kex-
emis

8 Nã a Nios Ifofamisfo ato kexemis nã
keskara feronãfake katoxõ ifife. Nãskara yora
sharakõifo itirofo, ãtomekamẽstekõi shara itirofo,
askara yorafo pãemis itirofoma, nã kori fisti
shinãfafãinaifoma. Nãskara feronãfake isharamisfo
ifife Nios Ifofamisfo ato kexesharanõ. 9 Na
Niospa meka nõ tãpiyopaonima, iskaratĩa rama

nõ Niospa meka tãpi. Nãskakẽ na feronãfãke
Niospa meka nikasharakõimis ifife, askatari afara
chakafayamaino ãfe õiti fekaxtemisma askara
ifife. 10Nã Nios Ifofaafo ato kexemis ikimãkai mĩ
õiyotiro. Askarato afe keskara yonosharaimãkai
mĩ õiyotiro asharaimãkai. Askata asharakõiaito
õikĩ, askara yora mĩ ifitiro a Nios Ifofaafo ato
kexemis inõ. 11Mã askafono ãto ãfifori ato keskara
sharafori itirofo. Nãskaxõ anã ato mekafakĩ
chakafatirofoma. Askatari pãemismafori itirofo.
Askatari ãa kakapaimisfo itirofoma. Askara
yorafãfe shinãsharamiskõifo itirofo. 12 Nãskax a
Niospa meka yoimisfo fe rafekanax ãfi fistiyafo
itirofo. Nãskakanax ato pexe anoax isharakõitirofo,
ãto ãfinõ, ãfe fakefori afe isharatirofo, askara
nikakõisharatirofo. 13 Nãskaxõ a Nios Ifofaafo ato
kexemisto yonosharakõiaito õikakĩ fetsafãfe õikaxõ
yoisharakõitirofo aõnoa. Nãskaxõ a feronãfake
mesetama fetsafo yoisharatiro: “Cristo Jesús ea
ifia,” ixõ ato yoitiro.

Niospameka chanĩmakõi noko yoimis.
14 Timoteo, iskaratĩa ẽ mia kenexõ fomai,

mia ari samama kapaikĩ. 15 Akka ẽ mia ari
fena kayamaino õikĩ na kene tãpixõ mĩ tãpitiro
afeskax itirofomãkai a Jesús Ifofaifo. Akka Nios
nĩpanaka. Nãskax a Ifofamisfo Niospa fakekõifo
afe ipanakafo. Nãskaxõ Niospa meka mẽstekõi ato
yoisharaifãfe fetsafãferi ato nikasharakõitirofo.
16 Fetsafãfe yoikĩ iskafatirofoma: “Niospa meka
chanĩra,” ixõ yoitirofoma. Jesús Niospa Fake
feronãfakekõi kãini. Niospa Yõshi Sharapa, “Jesús
Niospa Fakekõi,” ixõ yoini. Askatari Niospa
ãjirifãfe Jesús õinifo Niospa Fakekõikẽ. Askatari

yorafãferi õinifo Jesús Niospa Fakekõikẽ. Nãskaxõ
yorafo tãpimakõinifo ato yoisharakõikakĩ, akairi
tãpisharakõinõfo. Askaifãfe yora fetsafãfe mai
fetsafo arixõ nikakakĩ ato chanĩmara fanifo akairi
Jesús shinãkakĩ. Nãskakẽ Jesús anã nai mẽra kani
Apa Nios ano.

4
Pablo yoini anã Nios shinãyamaifono

1 Niospa Yõshi Sharapa noko mẽstekõi
yoikĩ iskafamis: “Jesús mã chaima oaitĩa
atiri yorafãfe Nios kachikiri fakani. ‘Ẽ Jesús
Ifofaira’ ifiamisxakakĩ nã nĩafaka ato pãrafiaito
anorima ato yoimisfo. Askara anori yoimisfãfe
nikakaxõ niafaka fisti ifofamisfo,” ixõ ato
yoimis. 2 Askara yorafãfe yora fetsafo anorima
yoikani ãa ato pãrakakĩ, õiti chakayafiakaxõ.
Anori fisti shinãkĩ feyafamisfo. Nãskakẽ afara
chakafakani rãfikanima. 3 Askarafãfe fetsafo
tãpimakĩ iskafakani ãa ato pãrakakĩ: “Niospa yoikĩ
iskafamis: ‘Feronãfakefo ãfiyatirofoma. Askatari
nami piyamakãfe,’ ixõ yoimis,” ato fatirofo.
Akka Niospa keyokõi onifani nõ pinõ. A Nios
Ifofamisfãfe pixikakĩ Nios kĩfiyotirofo. Nãskaxõ nõ
pitiro afama mĩshti. 4 Keyokõi a nõ piaifo Niospa
onifakĩ sharakõi fani. Nãskakẽ nõ inimakĩ yoitiro
aicho fakĩ. Nãskakẽ nõ pikaspakĩ chakafatiroma
a nõ piaifo Nioski inimakĩ. 5 Epa Niospa noko
yoia: “Keyokõi shara,” ixõ noko yoia. Nãskakẽ nõ,
“Aicho Epa Niosi, mĩ noko yoinã shara inã,” nõ
fai. Nãskaxõ nõ pitiro.

Afe keskara itiromẽ Jesús yonoxosharamis

6 Timoteo, na ẽ mia yoiai anori mĩ chanĩmara
famis. Nãskakẽ Jesús Ifofamisfo ato tãpimasharafe,
mĩ Cristo Jesús yonoxomis shara ixiki. Askatari
Niospa meka mẽxotaima õife a mĩ piai keskafakĩ,
fãsi shinãsharakõixiki, shara nixiki. 7A tãpiamafãfe
yoimis anori nikayamafe. Mẽxotaima Niospa
meka shinãfafãife. Askata õiti kerexfafãi Nios
shinãfafãife mĩ õiti pachi fakĩma. 8 Akka afaa
meeyamai rakatsax nõko yora xokenãtiro. Nõ anã
afaa yonopaitiroma. Akka nõmẽxotaima yonoi nõ
mitsisipakõi itiro. Nãskara shara. Nãskafakĩri nõ
mẽxotaimaNiospameka nõ õirifakĩ,Nios kĩfirifai nõ
mitsisipakõi itiro nõmẽra sharafinakõia. Nãskax
nõ shara itiro. Nãskatari nõ naax, nai mẽra kaax,
ariaxri nõ mitsisipakõi itiro sharafinakõimãi niax
Nios anoax, nõmãi Nios Ifofakatsaxakĩ. 9 Na
ẽ mia yoiai chanĩmakõi. Nãskaxõ keyokõichi
chanĩmara fanõfo. 10Nãskaxõ mitsiskai nõ Niospa
meka yoifafãini. Nõ askafaito fetsafãfe noko
omiskõimatirofo a Niospa meka õikaspaifãfe.
Askai omiskõifikĩ nõ tãpikõimis Jesús iskaratĩamãi
nikẽ. Nãskaxõ Jesúsmãi noko nãxonikẽ, keyokõi
yorafoõnoax, nãskaxõ a Ifofamisfo ato ifixii.

11 Timoteo, na ẽ mia yoiai yonosharata
ato tãpimafe. 12 Nios Ifofafãi isharakõife. Mĩ
isharakõiaitomia õinõfo, ato õimasharakõife. Askax
mĩ isharakõixikiNios Ifokõi faax, ato yoisharakõife
mĩ meka pachi faxõ, ato noikõisharata, nãskax
isharaito õikakĩ yorafãfe mia chakafakĩ yoinõfoma
iskafakĩ: “Na naetapa Timoteo fanĩrira noko yoi
kiki nikayamakãfe,” ixõ mia tsõa yoitiroma.
13 Nã ẽ kayamaichãi, ato ichanãfaxõ Niospa
meka ato anexõ, ato nikamasharakĩ, ato

yoisharakõife. 14 A Nios Ifofaafo ato kexemisfãfe
mia mãmãkaxõ mia Epa Nios kĩfixonaifono Niospa
mia amapaiyai keskara mia axoni a Nios Ifofaafo
mĩ ato tãpimasharanõ ato kexesharayanã. Akka
Epa Niospa mia kaxpa tãpimanimakĩ fetsafori
sharafaxõfafãini xateyamafe.

15 Shinãfãikõi isharafe nã ẽ mia yoiai keskafakĩ.
Mĩaskafaitomia tãpisharakõinõfomĩyorafoNiospa
meka yoiaito mia tãpisharakani. Askaxõ, “Timo-
teo fãsi sharakõi,” ixõ mia yoikani. 16 Nãskakẽ
kexemesharafe. Niospa meka mẽstesharakõi ato
yoife, isharakõita. Mĩ askafai Epa Nios fe mĩ
isharakõipakenakaki. A mia nikaifori askapake-
nakafoki.

5
Afeskax nõ isharatiromẽ a nõNios Ifofaa tii

1Anifo fãsi mekafata yoiyamafe. Nã mĩ epa mĩ
aka keskafakĩ, oitsifafãi yoisharafe. Askatari nã
naetapafori mĩ ochi yafi mĩ exto aka keskafakĩ
ato shinãmasharata ato yoisharafe. 2 Yõxafofori
nã mĩ efa mĩ aka keskafakĩri shinãsharafãi ato
yoisharafe. Mĩ chiko yafi mĩ chipi mĩ aka
keskafakĩ nã xomayafo sharafo feesyamafãi,
askara shinãtama ato yoisharafe.

3 Nã kẽro ifomafafo, askata fakemaisfo,
askatari fafamaisfo, nãfo shinãmakiyamafe nã
Jesús Ifofamisfãfe kexesharanõfo. 4 Akka nã kẽro
ifomafa fakeyakẽ, askayamai fafafoyakẽ afãfe
kexesharatirofo. Askarifakĩ nã yome pishtakẽ
ato kexesharapaonifo keskafakĩri kopikiri
kexesharanõfo ãfe fakefãferi. Nãskafaifãfe fetsafãfe
õi kakĩ, “Nã yorafãfe Nios nikasharakani,” ikaxõ

yoisharanõfo. Nãskaito õi Nios atoki inimai.
5 Nã kẽro ifomafa fakemais ita, fafamais ita,
fenemais ita, nãskarafãfe Nios fisti shinãkĩ:
“Niospa ea kexei,” ixõ shinãkĩ iskafakĩ, nã
pena tii kĩfita fakish tii kĩfita famisfo Epa Nios
mẽxotaima kĩfikakĩ. 6 Nãskafiax nã ifomafa fetsa
fenemaisax kafãsatiro. Aa inimasharakõi nã
ipaiyai keskai. Niospa meka mã shinãmakixõ,
kachikiri faax, nã mã naa keskara. Shinãsharaima,
chaka shinãi. 7 Timoteo, keyokõi ẽ mia yoiai
na kẽro ifomafa Jesús Ifofamisfo tãpimasharafe,
askara tãpikaxõ nikasharakõinõfo, fetsafãfe, “Mã
chakara,” ikaxõ yoitirofoma. 8 Akka fẽtsa afe
yorafo kexesharama, ãfe pexe mẽra ikiaifãfe ato
kexeima nãskafakĩ chakafai. Aa keskaratokai
Niospa meka nikasharama. A Jesús Ifofamato
askarato afara chakafai, akka a Jesús Ifofaafãfe
afe yorafo kexesharakakĩma fãsi chakafamisfo.

9 A kẽro ifomafa sesenta xini aka, ãfe fene
fisti fe iyopaoni nã keskaraki kirika kenefe nã
Jesús Ifofamisfãfe ato kexenõfo. 10 Nãskata nã
kẽroõnoa yorafãfe yoisharamisfo; nãskata ãfe
fakefo pexkosharakõini; askatari yora fetsa ãfe
pexe ano kaito atoki inimamis; fetsafo pimamis;
omiskõiaito ato sharafamis; ato feta amis; kẽro
askara fistichi ãfe ane kenetiro Jesús Ifofamisfãfe
a kexenõfo.

11-12 Akka nã kẽro ifomafa sesenta xinia
akama, a keskaraki ãfe ane mĩ kenetiroma.
Nã kẽromã ãa shinãkĩ iskafatiro: “Jesús, ẽ
mia fisti shinãpai. Mia fisti ẽ yopai. Ẽ anã
feneyapaima,” ifiaxõ anã fetsa anori shinãtiro
feneyapaikĩ, anã Jesús shinãtiroma. Nã Niospa
yoiai anori shinãima ãa chanĩ mekatiro. Askafai

ãa chanĩaito õikĩ, askara kẽroki Nios inimatiroma.
Nãskakẽ ãfe ane kenetiroma. 13 Askara kẽro
fenemaisax xani itiro, pexe tii õifofãsafakĩ,
askai kafãsakĩ, ato pãrafofãsafatiro ãa chanĩkĩ.
Nãskakẽ ato fekaxtefatiro. 14 Askatamaroko
kẽro ifomafa yõxafo famatai feneyatiro. Mã
feneyaxõ fake fitiro. Fake fixõ ãfe pexe fisti
anoxõ kexesharatiro. Askafasharaito õikĩ
yorafãfe chakafakĩ mekafatirofoma. 15 Atiri
kẽro ifomafafãfe Nios kachikiri fakaxõ Satanás
ifofaafo.

16 Timoteo, a Jesús Ifofamisto afe yora ifo-
mafakẽ, kexesharatiro. Askatari a ifomafafo
kaifoyakẽma, fenemais ita, fakemais ita, fafama-
isfo askara a Nios Ifofamisfãfe ato kexetirofo.

17 A Nios Ifofaafãfe xanĩfofofãfe noko kexe-
sharakaxõ noko ĩkisharamisfo Niospa meka noko
tãpimanaifono nõ atoki inimakĩ nõ aicho fatiro.
Askatari nõ ato inãsharatiro nã afara yopaifo
keskara finõfo. 18 Moisés kenekĩ yoikĩ iskafani:
“A ato yonomanaito ato yonomakĩ kopifatiro.”
Askatari keneniyoikĩ fakkakikeparanãkai. Moisés
keneni yoikĩ iskafakĩ: “Oa fakka keskara nõ yono-
manaino trigo ãfe xaka chona chona a fofãsafatiro
nõ renextiroma piifofãsafanõfo. Askatari a noko
tãpimasharamis nõ kopifatiro afaa yopayamanõ.
Nãskafakĩ nõ yoitiro akiki inimasharakĩ,” ixõ yoikĩ
keneni.

19A yora fistichi Nios Ifofamisto xanĩfoõnoamia
yoiaito, chanĩmara fayamafe. Akka feronãfake
rafe iyamai trespa a afara chakafaito õikaxõ, mia
yoiaifãfemĩ ato nikatiro.

20 Askaito nikakĩ a Jesús Ifofamisfãferi
ichanãkaxõ yoitirofo iskafakĩ: “A mĩ chakafaa

keskafakĩ anã askafayamafe. Nã mĩ chaka shinãi,
Jesús yoife na afarafo mĩ chakafakĩ fetsai, mĩ
yoiaito nikakĩ Jesús mia chaka soaxonõ.” Mĩ
askafaito õikani fetsafo rãfitirofo. Askaxõ afaa
chakafapaitirofoma rãfikaspakakĩ.

21Epa Nios feta Jesucristo ãfe ãjirifãfemia õikani.
Nãskakẽ na ẽ mia yoiai anori askafafe. A afara
chakafamisfãfe ãto ferotaifi yoife. Mĩ kaifofo yafi
mĩ kaifofoma õikĩ, nãskarafãfe ãto chaka xatenõfo
ato yoife. 22Õisharata ato katofe Niospa meka ato
yoimis. A kaa fisti ato katoyamafe. Ato õisharayofe
taefakĩ. Mĩ õisharaxoma ato ifitiroma. Mĩ askara
ifikẽ chipo afara chakafaira ixõ, fetsafãfe mia
mekafakĩ chakafatirofo. Nãskakẽ shinãsharafãi ife,
Timoteo. Afaa chakafayamafe.

23 Timoteo, mĩ xãki pãemiski faka fisti ayakima
uva ene pãepishta ayafe sharaxikĩ.

24 Atiri yorafãfe afara chakafaito nõ õitiro
xafakĩakõi. Akka atirifãferi afara chakafaifãferi
nõ õitiroma. Mã askafimisfono chipo nõ tãpixii
Niospa kãimanaino. 25 Nãskarifakĩ atirifãfe shara
faifãfe nõ õitiro xafakĩakõi. Askatari fetsafãferi
afara shara faifãfe nõ õitiroma. Mã askafamisfono
chipo nõ tãpixiiNiospa xafakĩakõi kãimakẽ afo.

6
1 A ato yonoxomisfãfe Jesús Ifofamisfãfe ãto

xanĩfo shinãfãi yonosharaxotirofo. Askakaxõ tsõa
chakafakĩ mekafatiroma ãto xanĩfo. Akka ãto
xanĩfo yonosharaxokima chakafakĩ mekafaifãfe
fetsafãfe ato iskafatirofo: “Kee, na Nios Ifofam-
isto yonokĩ finasharaima.” Nãskarifakĩ Niosri
chakafakĩ yoi. Niospa mekari chakafakĩ yoi.
2 Ãfe xanĩfãfe Jesús Ifofamiskẽ a yonoxomistori

Jesús Ifofaxõ askarato ãfe xanĩfo noikĩ shinãfãi
yonosharaxotiro, akiki xanikimaaõnoisharakõita
afe nanea õitsakõi ixõ shinãsharakõitiro ãfe xanĩfo.
Timoteo, nã ẽ mia yoiai anori Jesús Ifofamisfo

tãpimasharafe. 3-4 Nõko Ifo Jesucristo ãfe meka
fãsisharakõi. Jesús meka nikax oa Nios keskara nõ
shara itiro. Akka a yora fẽtsa noko anorima
yoitiro, ãa shinãxõ. “Ẽfi fãsi tãpifinakõiakĩ, ea
keskarakai tsoama,” ixõ ãa yoi askara yõra afaa
tãpiamafiax. Ãa chanĩ askamis. Askara yora ato
fe feratenãtiro. Askakĩ meka shara yoitiroma.
Ãa kakapaimis askara yõrari ãa shinãtiro: “Ea
tsõa finõyamanõra,” ixõ ãa shinãtiro. Askara
feronãfãkekai Niospa meka ato yoisharatiroma.
Askaito õi kakĩ feratetirofo, meepaitirofo,
nikakaspatirofo, ĩchatirofo, noikaspatirofo,
“Noko chakafaira,” ixõ shinãtirofo. 5 Akka a
feratenãmisfãfe anorima fisti shinãmisfo. Mã
Nios shinãyopaofinixakakĩ anã shinãsharatirofoma.
Anã ato yoisharatirofoma mẽstekõi. Afãfe
shinãfo: “Nõ Nios Ifofakatsaxakĩ nõ kori
ichapaya itiro,” ixõ shinãmisfo anori Niospa
yoiamafiano. Akka fẽtsa shinãi iskatiro: “Ẽri a
keskara shara ipai,” ixõ shinãtiro. 6 Akka anori
shinãtamaroko nõ afaamaisfixõ nõ Nios Ifofaax,
nõ inimasharakõitiro. 7 Na nõ fake kãiyaitĩa nõ
afaaya pakenima. Nãskairi a nõ naitĩa nõkai
afaaya katiroma. 8Anõ piai yafi a nõ rapatiyax nõ
inimatiro, afaa anã ichapafo fichipaitama. 9Akka
atiri yorafo rapati ichapaya ipaimisfãfe nonori
shinãkani iskamisfo: “Afara ẽ fipaikĩ ẽ fitiro,
nãskax ẽ inimatiro,” ixõ anori fisti shinãtiro. Fẽtsa
kori fisti fichipai samama shinãchakatiro, afara

chakafo fetsa fetsatapafo fichipaitiro. Kori ichapa
fipaikĩ afeskaxoma askarato chaka shinãfafãini.
Askara naax, a omiskõipakenakafo mẽra katiro.
10 Nãskakĩ kori fisti noi, Niospa meka shinãtama
afara chakafofa fafafãinikori fixikĩ. Nãskafakĩ Nios
kachikiri famisfo. Askara yorafo ãto shinãmẽraxõ
shinãkani omiskõikanax anã inimasharatirofoma.

Pablo yoini afe keskaramãki Nios Ifofaax nõ
kerexkai ikai

11 Timoteo, Niospa mia katoa. Kori yafi rapati
shinãyamafe. Nios Ifofasharafe a keskara ixiki,
afaa chakafamisma ixiki, Jesús meka chanĩmara
fakõixiki. Askaxõ mĩ yorafo noimiskõi ixiki,
Niospa meka Ifofakĩ, akka mĩ yorafo yoikĩ oitsi-
fafãi yoisharafe. 12 Mia yora ichapafãfe õiaifono
mĩ ato yoimis: “Jesús ea nãxoni ẽfe chaka ea soax-
oxiki. Nã Jesús ẽfe Ifo. Ẽ fãsi inimai,” ixõ mĩ
yoisharani. Akka anã shinãmakiyamafe. Jesús mia
nãxoniki nõ afe nĩpaxanõ. Nã fistiõnoa shinãfe.
Satanás mia chaka shinãmapaiyaito nikayamafe.
13 Ea nikasharafe Niospa keyokõi noko onifani
noko nimaxiki. Jesucristo nã xanĩfo Poncio Pilato
yoini: “Ẽfi Niospa Fakekõi,” ixõ ratekima yoini.
Iskaratĩa Nios feta Jesús mia õi. 14 Nãskakẽ Jesús
meka nikasharafe. Afara ẽ mia yoiai keskara afe,
mĩ askaito õikĩ fetsafãfe, “Timoteo chakafamisra,”
ixõ yoinõfoma. Nãskara afe nõko Ifo Jesucristo
nokoaitĩa. 15 Nios fistichi Jesús nokoaitĩa tãpiakĩ
ãa nĩchixiki. Ares afara apaikĩ atiroki. Afi xanĩfo
efapakõiki xanĩfo fẽtsa finõtiroma. Nã nõko Ifo efa-
pakõi fato xanĩfo fẽtsa finõtiroma. 16Akka tsõa oni-
fanima, aakõi ares ika. Nãskaxnanakama. A chax-

asharai mẽra ika tsoa akiki nokotiroma. Askatari
tsõa õimisma, tsõa õitiroma. Nãskakẽ keyokõichi nõ
aõnoa yoisharatiro: “Nios fisti sharafinakõia. Nã
fistichi afara sharafo ares atiroki,” ixõ yoipake-
nakafo. Askapainõ.

17 A kori ichapayafo ato yoife: “ ‘Ẽ kori
ichapayaki tsoa ea keskarama,’ ixõ anori
shinãyamakãfe. Mãto koriõnoax inimamis
iyamakãfe. Askatari mãto kori mato
afeskafatiroma, keyotiro samama. Askatamaroko
Nios fisti shinãkãfe. A nõ afara fipaiyai noko inãi
noko fĩshkoima. 18Nãskakẽmãto korioxõ fetsafo aõ
noisharakãfe. Fishkomĩtsayamakãfe. Afaamaisfo
ato inãkãfe. Fishkoyamakãfe. Inãkõikãfe. 19 Akka
mã ato inãsharaito õi Nios matoki inimai. Mato
afara fãsi shara faxõi mã Nios ari nokoaitĩa.
Iskaratĩa mã fetsafo inãsharai keskari fakĩ,
Niospari chipo mato inãsharaxii kiki. Nãskax mã
Niosnoax isharapakexatiro,” ixõ ato yoife.

Pablo mã mekai xatekĩ, “Timoteo, mĩ isharaxõ
ato yoi sharafe,” ixõ kirika kenemanamani

20 Nãskakẽ Timoteo, Niospa ãfe meka shara
mia tãpimani fetsafori mĩ ato yoinõ. Nãskakẽ
tãpisharayofe, ãfemeka tãpisharaxõ fetsafomẽstekõi
tãpimaxii. Akka fetsafãfe Niospa meka anorima
yoimisfo. Aa ranã yoinõnãkakĩ kaxpakõi yoimisfo.
Nãfãfe yoimisfo nõ tãpikõiara ifiakaxõ tãpiafoma.
Nãskakẽato fe rafeyamafe. 21Nãskakẽnikayamafe.
Fetsafãfe nãfo nikakanax ifofakaxõ Niospa meka
kachikiri fakanax, nãfo fenoafo. Afianã chanĩmara
faafoma.
Nõko Ifofãfe mato noikĩ mato kexesharanõ. Nã

tii.

Ẽkĩa Pablo.

